
॥  একাদশঃ  সর্গঃ  ॥
॥  সানংদদামোদরঃ  ॥

সুচিরমনুনযনে  প্রীণযিত্বা  মৃগাক্ষীং  গতবতি
কৃতবেশে  কেশবে  কুংজশয্যাম্  ।
রচিতরুচিরভূষাং  দৃষ্টিমোষে  প্রদোষে  স্ফুরতি
নিরবসাদাং  কাপি  রাধাং  জগাদ  ॥  59 ॥

॥  গীতং  20 ॥

বিরচিতচাটুবচনরচনং  চরণে  রচিতপ্রণিপাতম্  ।
সংপ্রতি  মংজুলবংজুলসীমনি  কেলিশযনমনুযাতম্  ॥
মুগ্ধে  মধুমথনমনুগতমনুসর  রাধিকে  ॥  1 ॥

ঘনজঘনস্তনভারভরে  দরমংথরচরণবিহারম্  ।
মুখরিতমণীমংজীরমুপৈহি  বিধেহি  মরালবিকারম্  ॥  2 ॥

শৃণু  রমণীযতরং  তরুণীজনমোহনমধুপবিরাবম্  ।
কুসুমশরাসনশাসনবংদিনি  পিকনিকরে  ভজ  ভাবম্  ॥  3 ॥

অনিলতরলকিসলযনিকরেণ  করেণ  লতানিকুরংবম্  ।
প্রেরণমিব  করভোরু  করোতি  গতিং  প্রতিমুংচ  বিলংবম্  ॥
4 ॥

স্ফুরিতমনংগতরংগবশাদিব  সূচিতহরিপরিরংভম্  ।
পৃচ্ছ  মনোহরহারবিমলজলধারমমুং  কুচকুংভম্  ॥  5 ॥

অধিগতমখিলসখীভিরিদং  তব  বপুরপি  রতিরণসজ্জম্  ।
চংডি  রসিতরশনারবডিংডিমমভিসর  সরসমলজ্জম্  ॥  6 ॥

স্মরশরসুভগনখেন  করেণ  সখীমবলংব্য  সলীলম্  ।
চল  বলযক্বণীতৈরববোধয  হরমপি  নিজগতিশীলম্  ॥  7 ॥

শ্রীজযদেবভণিতমধরীকৃতহারমুদাসিতবামম্  ।
হরিবিনিহিতমনসামধিতিষ্ঠতু  কংঠতটীমবিরামম্  ॥  8 ॥

সা  মাং  দ্রক্ষ্যতি  বক্ষ্যতি  স্মরকথাং
প্রত্যংগমালিংগনৈঃ  প্রীতিং  যাস্যতি  রম্যতে  সখি



সমাগত্যেতি  চিংতাকুলঃ  ।
স  ত্বাং  পশ্যতি  বেপতে  পুলকযত্যানংদতি  স্বিদ্যতি
প্রত্যুদ্গচ্ছতি  মূর্চ্ছতি  স্থিরতমঃপুংজে
নিকুংজে  প্রিযঃ  ॥  60 ॥

অক্ষ্ণোর্নিক্ষিপদংজনং
শ্রবণযোস্তাপিচ্ছগুচ্ছাবলীং  মূর্ধ্নি
শ্যামসরোজদাম  কুচযোঃ  কস্তূরিকাপাত্রকম্  ।
ধূর্তানামভিসারসত্বরহৃদাং  বিষ্বঙ্নিকুংজে  সখি
ধ্বাংতং  নীলনিচোলচারু  সদৃশাং  প্রত্যংগমালিংগতি
॥  61 ॥

কাশ্মীরগৌরবপুষামভিসারিকাণাং  আবদ্ধরেখমভিতো
রুচিমংজরীভিঃ  ।
এতত্তমালদলনীলতমং  তমিশ্রং
তত্প্রেমহেমনিকষোপলতাং  তনোতি  ॥  62 ॥

হারাবলীতরলকাংচনকাংচিদাম -
কেযূরকংকণমণিদ্যুতিদীপিতস্য  ।
দ্বারে  নিকুংজনিলযস্যহরিং  নিরীক্ষ্য
ব্রীডাবতীমথ  সখী  নিজগাহ  রাধাম্  ॥  63 ॥

॥  গীতং  21 ॥

মংজুতরকুংজতলকেলিসদনে  ।
বিলস  রতিরভসহসিতবদনে  ॥
প্রবিশ  রাধে  মাধবসমীপমিহ  ॥  1 ॥

নবভবদশোকদলশযনসারে  ।
বিলস  কুচকলশতরলহারে  ॥  2 ॥

কুসুমচযরচিতশুচিবাসগেহে  ।
বিলস  কুসুমসুকুমারদেহে  ॥  3 ॥

চলমলযবনপবনসুরভিশীতে  ।
বিলস  রসবলিতললিতগীতে  ॥  4 ॥

মধুমুদিতমধুপকুলকলিতরাবে  ।
বিলস  মদনরসসরসভাবে  ॥  5 ॥

মধুতরলপিকনিকরনিনদমুখরে  ।
বিলস  দশনরুচিরুচিরশিখরে  ॥  6 ॥



বিতত  বহুবল্লিনবপল্লবঘনে  ।
বিলস  চিরমলসপীনজঘনে  ॥  7 ॥

বিহিতপদ্মাবতীসুখসমাজে  ।
ভণতি  জযদেবকবিরাজে  ॥  8 ॥

ত্বাং  চিত্তেন  চিরং  বহন্নযমতিশ্রাংতো  ভৃশং
তাপিতঃ  কংদর্পেণ  তু  পাতুমিচ্ছতি
সুধাসংবাধবিংবাধরম্  ।
অস্যাংগং  তদলংকুরু  ক্ষণমিহ  ভ্রূক্ষেপলক্ষ্মীলব -
ক্রীতে  দাস  ইবোপসেবিতপদাংভোজে  কুতঃ  সংভ্রমঃ  ॥  64 ॥

সা  সসাধ্বসসানংদং  গোবিংদে  লোললোচনা  ।
সিংজানমংজুমংজীরং  প্রবিবেশ  নিবেশনম্  ॥  65 ॥

॥  গীতং  22 ॥

রাধাবদনবিলোকনবিকসিতবিবিধবিকারবিভংগম্  ।
জলনিধিমিব  বিধুমংডলদর্শনতরলিততুংগতরংগম্  ॥
হরিমেকরসং  চিরমভিলষিতবিলাসং  সা  দদার্শ
গুরুহর্ষবশংবদবদনমনংগনিবাসম্  ॥  1 ॥

হারমমলতরতারমুরসি  দধতং  পরিরভ্য  বিদূরম্  ।
স্ফুটতরফেনকদংবকরংবিতমিব  যমুনাজলপূরম্  ॥  2 ॥

শ্যামলমৃদুলকলেবরমংডলমধিগতগৌরদুকূলম্  ।
নীলনলিনমিব  পীতপরাগপতলভরবলযিতমূলম্  ॥  3 ॥

তরলদৃগংচলচলনমনোহরবদনজনিতরতিরাগম্  ।
স্ফুটকমলোদরখেলিতখংজনযুগমিব  শরদি  তডাগম্  ॥  4 ॥

বদনকমলপরিশীলনমিলিতমিহিরসমকুংডলশোভম্  ।
স্মিতরুচিরুচিরসমুল্লসিতাধরপল্লবকৃতরতিলোভম্
॥  5 ॥

শশিকিরণচ্ছুরিতোদরজলধরসুংদরসকুসুমকেশম্  ।
তিমিরোদিতবিধুমণ্দলনির্মলমলযজতিলকনিবেশম্  ॥  6 ॥

বিপুলপুলকভরদংতুরিতং  রতিকেলিকলাভিরধীরম্  ।
মণিগণকিরণসমূহসমুজ্জ্বলভূষণসুভগশরীরম্  ॥  7 ॥

শ্রীজযদেবভণিতবিভবদ্বিগুণীকৃতভূষণভারম্  ।
প্রণমত  হৃদি  সুচিরং  বিনিধায  হরিং  সুকৃতোদযসারম্  ॥
8 ॥



অতিক্রম্যাপাংগং  শ্রবণপথপর্যংতগমন -
প্রযাসেনেবাক্ষ্ণোস্তরলতরতারং  পতিতযোঃ  ।
ইদানীং  রাধাযাঃ  প্রিযতমসমালোকসমযে  পপাত
স্বেদাংবুপ্রসর  ইব  হর্ষাশ্রুনিকরঃ  ॥  66 ॥

ভবংত্যাস্তল্পাংতং  কৃতকপটকংডূতিপিহিত -স্মিতং
যাতে  গেহাদ্বহিরবহিতালীপরিজনে  ।
প্রিযাস্যং  পশ্যংত্যাঃ  স্মরশরসমাকূলসুভগং
সলজ্জা  লজ্জাপি  ব্যগমদিব  দূরং  মৃগদৃশঃ  ॥  67 ॥

॥  ইতি  শ্রীগীতগোবিংদে  রাধিকামিলনে  সানংদদামোদরো
নামৈকাদশঃ  সর্গঃ  ॥

Sri Amritananda Natha Guruvu Garu, Amrita Nilayam, Gowravaram Village & Post, Kavali Mandal, Nellore District, Andhra Pradesh.
Phone Number: +91 9493475515 | www.amritanilayam.org

www.amritanilayam.org

